
Гэй, каваль, дзьмі ў мяхі, а сталь грэй

Да самага грунту…

„Ад Тайгі да Брытанскіх марэй“

Ходзяць ходам бунты.

Не елася, не спалася,

Куды там падвяселіцца.

Як гэта раскілзалася

Чырвоная мяцеліца.


Ідзе моц непакорная,

А следам — кпіны, гоманы,

Як тыя дымы чорныя

Над пушчаю паломанай.


Шушукалі, хіхікалі

Падсуседзі дасужыя,

Назад вярнуцца клікалі —

З натугі, бач, нядужае.


Куды вам лезці з віламі? —

Так пальцам з боку тыцкалі:

Як выйдуць проць з крапіламі

Ды з кулямі англіцкімі.


Не справіць вам уходзінаў

На новае паселішча,

А сцежка, вамі пройдзена,

Абернецца ў папелішча,


Супроць сусветных правілаў

Не вам ісці з паходняю…

Так сыкала, так правіла

Падсуседства прыгоднае.

